
Talba

MINUTI

Il-Minuti tal-Laqgħa Nru. 41  li saret fis-26 ta’ Lulju, 2006 ġew konfermati.

  THE CHAIRMAN (Onor. Charles Mangion):  Insellmilkom.  Nibda biex ninforma lill-Kumitat li fil-Kumitat dwar ix-Xogħol tal-Kamra kien hemm qbil li jista’ jsir filming fl-ewwel minuta ta’ din il-laqgħa.   Ngħaddu issa għall-korrispondenza u nitlob lis-segretarja sabiex taqraha.

KORRISPONDENZA

  SKRIVANA TAL-KUMITAT:   L-ewwel ittra li ġġib id-data tas-27 ta’ Lulju, 2006, ġejja mingħand is-Sur Salvu Gauci, Director General (Operations) Ministeru tal-Finanzi u tgħid hekk:

“Is-Segretarja tal-Kumitat

Kumitat għall-Kontijiet Pubbliċi

Kamra tar-Rappreżentanti

Il-Palazz

Il-Belt Valletta

Nixtieq nagħmel referenza għal-laqgħa tal-Kumitat għall-Kontijiet Pubbliċi li saret il-bieraħ filgħaxija fuq is-suġġett tar-Rapport ta’ l-Awditur Ġenerali rigward l-istazzjon tar-radio Voice of the Mediterranean.  

Għar-rigward ta’ l-informazzjoni mitluba minni in konnessjoni mal-proprjeta f’Birkirkara mikrija mill-MEPA għall-użu ta’ l-istazzjon tar-radio Voice of the Mediterranean, nixtieq ninforma lill-Kumitat li l-kuntratt tal-kiri sar ma’    Valley View Development Limited, Chircop Buildings, 115A Msida Valley Road, Birkirkara, BKR 14 (VAT Reg. No. 1066-1733).

Salv. Gauci

Direttur Ġenerali (Operations)”.

Ittra oħra hija mibgħuta miċ-Chairman ta’ dan il-Kumitat lill-iSpeaker, hija datata l-1 ta’ Awissu, 2006 u tgħid hekk:

“Sur Speaker, b’referenza għall-mozzjoni ppreżentata mill-Onor. Austin Gatt quddiem il-Kumitat għall-Kontijiet Pubbliċi nhar l-Erbgħa, 26 ta’ Lulju, 2006 li għaddiet b’erba’ voti favur u tlieta kontra u fejn inter alia, il-mozzjoni talbet li ssir investigazzjoni lill-Awditur Ġenerali in konnessjoni ma’ l-investigazzjoni li saret mill-istess Awditur dwar il-Voice of the Mediterranean.   Is-Sedja tħoss li mhix fil-kompetenza ta’ l-istess kumitat li jipproċedi t-talba nkluża fl-istess mozzjoni, li kopja tagħha qed tiġi annessa.   

L-opinjoni tas-Sedja hija li kemm l-istanding order kif ukoll il-Kostituzzjoni tipprojbixxi lill-kumitat li jipproċedi fuq din il-mozzjoni.  

Is-Sedja tħoss li fid-dawl ta’ dan kollu l-istess mozzjoni hija  “Ultra Vires”.  

Din l-opinjoni tas-Sedja qed tinġieb a konoxxenza tiegħek għaliex temmen li hemm bżonn tintalab opinjoni legali ta’ l-Avukat Ġenerali.  Għaldaqstant s-Sedja tħeġġek li kemm jista’ jkun malajr tintalab l-opinjoni ta’ l-Avukat Ġenerali dwar din il-materja, liema opinjoni għandha tintbagħat lill-Kumitat tal-Kontijiet Pubbliċi tramite l-uffiċċju tiegħek, bil-miktub.”.   

Imbagħad hawn ir-risposta mingħand Mr Speaker lill-Onor. Charles Mangion li ġġib id-data  ta’ l-4 ta’ Awissu, 2006 u tgħid hekk:

“Nirriferi  għall-ittra tiegħek datata l-1 ta’ Awissu, 2006.  

Waqt li nisħaq li għandna nagħmlu ħilitna kollha biex inkomplu nsaħħu l-istituzzjoni tal-Parlament u ta’ l-organi tiegħu, madanakollu ma nħossx, anke wara li kkonsultajt ruħi, li nista’ nilqa’ t-talba tiegħek mhux lanqas għax il-Kamra tad-Deputati u l-President tal-Kamra għandha ma ġietx formalment mgħarrfa dwar l-eżitu tal-laqgħat miżmuma mill-kumitat presedut minnek dwar il-Voice of the Mediterranean, xi ħaġa li setgħet issir fl-aħħar seduta ta’ nhar il-Ġimgħa, 28 ta’ Lulju.  

Naturalment m’hemm xejn li jżommok bħala president tal-kumitat permanenti dwar il-kontijiet pubbliċi milli tipproċedi bl-inizjattiva tiegħek u titlob l-opinjoni ta’ l-Avukat Ġenerali dwar din il-materja u anke tavza lill-membri tal-kumitat dwar dan.   

Ngħarrfek li s-Sedja tibqa’ disponibbli u impenjata biex jinstab l-aħjar eżitu.”.

L-ittra li jmiss li hija datata 12 ta’ Awissu hija mibgħuta miċ-Chairman, l-Onor. Charles Mangion, lill-Avukat Ġenerali, Dr. Silvio Camilleri, u tgħid hekk:

“Għażiż Dr. Camilleri

Re:  Mozzjoni mgħoddija mill-Kumitat għall-Kontijiet Pubbliċi

“Qed nibgħatlek kopja tal-mozzjoni ta’ l-Onor. Austin Gatt li għaddiet mill-Kumitat għall-Kontijiet Pubbliċi fis-26 ta’ Lulju, 2006.  

Minħabba n-natura ta’ din l-istess mozzjoni u cioe peress li essenzjalment qed titlob investigazzjoni ta’ l-Uffiċċju ta’ l-Awditur Ġenerali fil-kumpilazzjoni ta’ rapporti li ppreżenta lill-Kamra dwar il-ġestjoni ta’ l-istazzjon tar-radju Voice of the Mediterranean, kif ukoll minħabba l-istatus kostituzzjonali ta’ l-istess Uffiċċju ta’ l-Awditur, u fid-dawl tal-poteri li l-istess Kumitat għall-Kontijiet Pubbliċi għandu, nitolbok tiggwida lis-Sedja u tagħti l-opinjoni meqjusa tiegħek dwar din l-istess mozzjoni, fis-sens jekk is-sustanza ta’ l-istess mozzjoni hijiex “Ultra Vires” u jekk il-Kumitat jistax għalhekk jibqa’ jipproċedi bl-esekuzzjoni ta’ dak mitlub fl-istess mozzjoni.

Nirringrazzjak bil-quddiem.”.  

U fl-aħħarnett hawn ir-risposta ta’ l-Avukat Ġenerali, datata 9 ta’ Ottubru, indirizzata lill-Onor. Charles Mangion u tgħid hekk:

“Re:  Mozzjoni mgħoddija mill-Kumitat għall-Kontijiet Pubbliċi 

“1.  Nagħmel riferenza għall-ittra tiegħek tat-12 ta’ Awissu 2006 dwar mozzjoni ta’ l-Onor. Austin Gatt li għaddiet mill-Kumitat għall-Kontijiet Pubbliċi fis-26 ta’ Lulju, 2006 fejn tlabt l-opinjoni tiegħi dwar l-istess mozzjoni fis-sens jekk, fid-dawl ta’ l-istatus kostituzzjonali ta’ l-Uffiċċju ta’ l-Awditur u fid-dawl tal-poteri tal-Kumitat għall-Kontijiet Pubbliċi, is-sustanza ta’ l-istess mozzjoni hix “ultra vires” u jekk il-Kumitat jistax għalhekk jibqa’ jipproċedi bl-esekuzzjoni ta’ dak miktub fl-istess mozzjoni.   

2.  Il-mozzjoni msemmija hi fis-sens li ġej:  

“Qed nippreżenta mozzjoni illi dan il-kumitat f’seduta oħra jaqbel biex jappunta persuna jew persuni biex jinvestigaw l-aġir ta’ l-Uffiċċju ta’ l-Awditur fil-kompilazzjoni tar-rapport illi ppreżenta lil din il-Kamra dwar il-VOM peress li waqt id-dibattitu, waqt ix-xhieda li nstemgħet, ħarġu numru ta’ inkonsistenzi kbar u difetti grossolani fuq ir-rapport li jistgħu jwasslu għal suspett serju li dan ir-rapport ġie manuvrat lejn konklużjonijiet li kienu predeterminati.”  

3. L-artiklu 108(1) tal-Kostituzzjoni jipprovdi li għandu jkun hemm Awditur Ġenerali li l-kariga tiegħu tkun kariga pubblika u li jkollu dawk il-funzjonijiet skond ma hemm provdut fid-dispożizzjonijiet ta’ wara ta’ l-istess subartikolu.  L-artikolu 108(2) tal-Kostituzzjoni jkompli jipprovdi li l-Awditur Ġenerali jkun uffiċjal tal-Kamra tad-Deputati u jinħatar mill-president kif provdut fl-istess artiklu.  

4.  Il-funzjonijiet skond il-Kostituzzjoni ta’ l-Awditur Ġenerali huma dawk stabbiliti fis-subartikolu (5) tal-artikolu 108 msemmi li jipprovdi kif ġej:

“(5) Il-kontijiet:

(a) tad-dipartimenti u uffiċċji tal-Gvern ta’ Malta, magħdud l-Uffiċċju tal-Kumissjoni dwar is-Servizz Pubbliku, u l-Uffiċċju ta’ l-Iskrivan tal-Kamra tad-Deputati, u tal-qrati kollha Superjuri u Inferjuri f’Malta, u 

(b) ta’ dawk l-awtoritajiet pubbliċi l-oħra jew korpi oħra li jammistraw, ikollhom f’idejhom, jew jużaw fondi li jappartjenu direttament jew indirettament lill-Gvern ta’ Malta kif jista’ jiġi preskritt minn xi liġi jew bis-saħħa tagħha li f’dak iż-żmien tkun fis-seħħ f’Malta,

għandhom jiġu verifikati u jsir rapport dwarhom kull sena mill-Awditur Ġenerali lill-Kamra tad-Deputati u għal dak l-iskop l-Awditur Ġenerali jew kull persuna awtorizzata minnu għal hekk ikollu aċċess għall-kotba, notamenti, reżokonti u  dokumenti oħra kollha li jirreferixxu għal dawk il-kontijiet.   

5.Għandu jiġi relevat ir-rapport li ġie ppreżentat lill-Kamra mill-Uffiċċju ta’ l-Awditur Ġenerali u li għalih hemm riferenza fl-ittra tiegħek msemmija ma jaqax taħt id-dispożizzjoni tas-subartiklu (5) fuq riprodott.  La jaqa’ taħt il-paragrafu (a) tas-subartikolu msemmi u anqas jaqa’ is-subartikolu (b) tiegħu, peress li l-fondi amministrati mir-radju “Voice of the Mediterranean” (VOM) ma kenux jiġu hekk amministrati “kif ...  preskritt minn xi liġi jew bis-saħħa tagħha”.  Di fatti l-Awditur Ġenerali ma jirriżultax li kien jivverifika l-kontijiet tal-VOM u jagħmel rapport dwarhom kull sena lill-Kamra tad-Deputati, kif altrimenti kien tenut jagħmel skond is-subartikolu (5) msemmi li kieku s-subartikolu (5) msemmi kien japplika għall-VOM.   

6.  Is-subartikolu (11) ta’ l-artikolu 108, imbagħad jipprovdi kif ġej:

“(11) Ebda ħaġa f’dan l-artikolu m’għandha tiftiehem bħala li tipprekludi lill-Awditur Ġenerali jew lill-Uffiċċju Nazzjonali tal-Verifika milli jingħataw xi funzjonijiet jew setgħat oħra taħt jew skond xi liġi li tkun fis-seħħ.”

7. Is-subartikolu 12 ta’ l-artikolu 108 jipprovdi li:

“(12) It-twettiq tal-funzjonijiet tagħhom taħt il-Kostituzzjoni, l-Awditur Ġenerali u d-Deputat Awditur Ġenerali ma jkunux suġġetti għall-awtorita jew kontroll ta’ ebda persuna oħra.”

8. L-applikabilita’ tas-subartikolu (12) fuq imsemmi, għalhekk, hu limitat għall-funzjonijiet ta’ l-Awditur Ġenerali u d-Deputat Awditur Ġenerali “taħt il-Kostituzzjoni”.  L-indagini li saret mill-Uffiċċju ta’ l-Awditur Ġenerali u r-rapport li eventwalment ġie preżentat lill-Kamra bħala riżultat ta’ dak l-indaġini, kif ġja spjegat, ma jaqgħux taħt il-funzjonijiet ta’ l-Awditur Ġenerali taħt il-Kostituzzjoni (ara paragrafu 5 haen fuq) u għalhekk, ma jaqgħux anqas taħt dak provdut fis-subartikolu (12) ta’ l-artikolu 108 fuq imsemmi.  Għaldaqstant l-istess subartikolu (12) ta’ l-artikolu 108 ma hux ta’ ostaklu li jsir dak msemmi fil-mozzjoni li għaliha inti tagħmel riferenza u aktar ‘il fuq  riprodotta.  Dan apparti jekk dak provdut fl-artiklu 108 (12) hux xi kwalunkwe każ ta’ ostakolu għal dak previst fil-mozzjoni msemmija.   

9. Jibqa’ li jiġi stabilit jekk dak previst fil-mozzjoni tal-poteri tal-Kumitat għall-Kontijiet Pubbliċi jaqax fil-limiti tas-setgħat tal-Kumitat skond l-Ordni Permanenti 120E.  

10. L-Ordni Permanenti 120E (1) (a) jipprovdi li l-Kumitat Permanenti dwar il-Kontijiet Pubbliċi jkollu s-setgħa li:

“(a) jifli ħwejjeġ li għandhom x’jaqsmu mal-kontijiet pubbliċi li jiġu lilu riferiti mill-Kamra, minn Ministru jew mid-Direttur tal-Verifika”.   

Jien nifhem li dak li qed titlob l-mozzjoni msemmija hu li ssir evalwazzjoni tal-metodoloġija li ntużat fl-indaġni li sar mill-Uffiċċju ta’ l-Awditur Ġenerali li wassal għar-rapport in kwestjoni.  In kwantu li jidher li rriżulta li l-VOM kienet topera b’kontribuzzjoni li kienet issir mill-kontijiet pubbliċi u eventwalment kienet titmexxa għal xi żmien esklussivament minn fondi ġejjin minn tali kontijiet pubbliċi, fil-fehma tiegħi r-rapport jirrigwarda “ħwejjeġ li għandhom x’jaqsmu mal-kontijiet pubbliċi”.  Fil-fehma tiegħi, għalhekk, dak previst fil-mozzjoni msemmija jinkwadra fl-Ordni Permanenti 120E (1) (a) ma hux “ultra vires” is-setgħat tal-Kumitat Permanenti u l-Kumitat jista’ jibqa’ jipproċedi fuq dak mitlub fl-istess mozzjoni.”.

  THE CHAIRMAN:  Din hija r-rèsumè tal-korrispondenza li għaddiet mill-aħħar laqgħa ta’ dan il-Kumitat meta ġiet approvata l-mozzjoni b’erba’ voti kontra tlieta.   Peress li din hija materja ta’ legalita’ nitlob li jersqu fuq il-mejda magħna lill-Avukat Ġenerali u lill-Awditur Ġenerali flimkien mal-konsulent legali tiegħu ħalli nisimgħu l-opinjonijiet tagħhom dwar jekk dan il-Kumitat għandux l-awtorita’ li jipproċedi bil-mozzjoni kif ippreżentata.   

Dr. Silvio Camilleri, is-Sur Joseph G. Galea u Dr. Therese Comodini Cachia ħadu posthom madwar il-Mejda.
MOZZJONI MGĦODDIJA FIL-LAQGHA NRU. 41 TAS-26 TA’ LULJU, 2006

  THE CHAIRMAN:  L-Onor. Austin Gatt.

  ONOR. AUSTIN GATT (Ministru għal Investiment, Industrija u Teknoloġija ta’ l-Informazzjoni):  Mr Chairman, xtaqt qabel xejn ngħaddi żewġ rimarki,  L-ewwelnett, waqt li kull Membru individwali ta’ dan il-Kumitat u tal-Kamra kollha meta jaġixxi bħala membru ta’ kumitat jista’ jitlob il-pariri kollha neċessarji li jidhirlu li għandu jitlob, naħseb ikun aktar korrett li kieku l-korrispondenza li għaddiet minnek bħala President ta’ dan il-Kumitat, f’isem dan il-Kumitat mhux fil-vesti personali tiegħek, ġiet l-ewwel cleared ma’ din in-naħa.   Jien m’għandi xejn kontra li inti titlob il-pariri, pero’ meta taġixxi bħala chairman tal-Kumitat f’isem il-Kumitat naħseb – qed ngħid għal darb’oħra u m’għandi ebda intenzjoni li nqajjem xi każ – li aħjar li xi ħadd minna jkun jaf u jgħid li m’hemmx problema biex din issir.  

It-tieni nett, filwaqt li napprezza l-parir ta’ l-Attorney General u f’dan il-każ naqbel miegħu, dan jibqa’ parir u dan il-Kumitat ma jimxix fuq il-pariri imma jimxi fuq dak li jiddeċiedi hu, jiġifieri l-Kumitat, stess.  Jekk xi ħadd jidhirlu li għandu jikkontesta deċiżjoni ta’ dan il-Kumitat, bħad-deċiżjoni tal-Kamra, imur l-qorti u iġib minn hemmhekk sentenza li tgħid mod ieħor.  Bir-rispett kollu lejn l-Attorney General – hu jaf li napprezzah personalment apparti li naf li huwa wieħed mill-aħjar avukati li għandna f’dan il-pajjiż - l-opinjoni tiegħu hija valida daqskemm hija valida l-opinjoni tiegħi u għalkemm ċertament iktar istruwit minn tiegħi, il-validita’ tibqa’ l-istess.  Jiġifieri jien ma naħsibx li d-diskussjoni fuq il-mozzjoni ta’ dan il-Kumitat b’xi mod jew ieħor għandha tiġi determinata minn dak li jidhirlu l-Attorney General jew xi ħaddieħor.

  THE CHAIRMAN:  Ħalli nikkjarifika żewġ affarijiet.  Jien infurmajt lill-iSpeaker b’dak li kien ġie deċiż minn dan il-Kumitat, imbagħad fid-dawl tas-suġġeriment ta’ l-iSpeaker - li dan il-kumitat jaqa’ taħtu bħala parti mill-istruttura tal-Parlament – tlabt il-parir ta’ l-Avukat Ġenerali.  L-iskop ta’ dan kien li peress li d-deċiżjonijiet li nieħdu f’dan il-Kumitat – li jien inħoss li huwa wieħed mill-iktar kumitati mportanti li għandna fil-Parlament – isiru preċedent, kien għaqli li d-deċiżjonijiet neħduhom fid-dawl ta’ pariri li nkunu qegħdin nitolbu mingħand nies li aħna nqisuhom kompetenti fil-materja tagħhom.  Hija l-konswetudni li aħna nieħdu l-parir ta’ l-Awditur Ġenerali u nitolbuh jagħmlilna rapport biex b’hekk il-kumitat jagħraf kif jimxi.  Effettivament il-korrispondenza li għaddiet kienet proprju sabiex meta l-kumitat jiġi biex jiddeċiedi jkollu diġa` ċerta opinjoni minn nies li huma l-iktar kompetenti.  Nerġa’ ngħid li dan kien l-ispirtu ta’ l-inizjattiva li ħadet is-sedja għaliex il-ħsieb tagħha kien - u m’għandix dubju li huwa wkoll tal-Membri kollha - mhux li ndendlu lil xi ħadd imma li noħolqu sistemi li bihom il-gvern jimxi b’effiċjenza u effettivita` u b’dak li dejjem nisħqu fuqu, jiġifieri l-value for money.  Naħseb li dan dejjem kien l-ispirtu li dan il-kumitat mexa bih, anke f’mumenti fejn kien hemm nuqqas ta’ qbil.  

L-Onor. Gatt.

  ONOR. AUSTIN GATT:   Jien naqbel miegħek li dak li jsir hawn ġew ħafna drabi jsir konswetudni u għalhekk xtaqt li ma ssirx konswetudni li s-Sedja,  tkun min tkun -  napprezza, nifhem, naċċetta u naqbel li sar bl-iktar mod ġenwin imma mhux din id-diskussjoni - ma teħux dawn it-tip ta’ inizjattivi mingħajr ma din in-naħa tkun ikkonsultata.   

  THE CHAIRMAN:  Point taken.   Naħseb li issa nistgħu nimxu biex nitolbu lill-Avukat Ġenerali jerġa’ jispjega dak li bażikament ngħatajna bil-miktub.

  DR. SILVIO CAMILLERI (Avukat Ġenerali):  Nibda biex ngħid li din hija opinjoni tiegħi - m’hijiex xi sentenza jew ġudizzju - wara li studjajt il-liġi u deliberata.  Naturalment naħseb li l-opinjoni għandha tingħata l-piż li jistħoqqilha bħala opinjoni ta’ l-avukat ġenerali, u m’għandix dubju li se tingħata dak il-piż, pero` ovvjament id-deċiżjoni ta’ jekk taġixxux jew le fuq dan il-parir hija evidentement tagħkom.  

Li nixtieq ngħid huwa li l-parir kważi jitkellem waħdu, fis-sens li jien ippruvajt nirristrutturah kemm jista’ jkun b’mod li ma jħallix ekwivoċi dwar kif inhu mibni u kif wasalt għall-konklużjoni.  Jien l-ewwel rajt il-mozzjoni ħalli nara x’qiegħed jippretendi li jsir bħala konsegwenza ta’ dik il-mozzjoni imbagħad mort biex nara u nirrispondi għal kwiżiti li ġew magħmula lili fil-liġi biex nara jekk evidentement dak li hu maħsub f’din il-mozzjoni setax isir kemm fit-termini tal-Kostituzzjoni u kemm jekk kienx imur b’xi mod oltre l-poteri li għandu dan il-Kumitat.   

Jien bdejt evidentement bil-Kostituzzjoni għaliex jekk hemm ostaklu fil-Kostituzzjoni allura jgħidu x’jgħidu l-ordnijiet xorta jkollok l-ostaklu tal-Kostituzzjoni.  U l-Kostituzzjoni tgħidlek l-ewwelnett li għandu jkun hemm l-awditur ġenerali li tkun kariga pubblika u jkollu dawk il-funzjonijiet skond ma hemm provdut fid-dispożizzjonijiet ta’ wara.  Hemm imbagħad li l-awditur ġenerali  għandu jinħatar mill-President skond kif provdut fl-istess artiklu u jkun uffiċjal tal-Kamra tad-Deputati, pero` l-qofol hu li meta teżamina dak l-artiklu - għax hawnhekk ma jgħidlekx speċifikament x’inhuma l-funzjonijiet - jgħidlek il-funzjonijiet li hemm fid-dispożizzjonijiet ta’ wara.  Meta mbagħad teżamina d-dispożizzjonijiet ta’ wara ssib li l-unika riferenza għall-funzjonijiet ta’ l-awditur ġenerali huma fis-subartiklu (5) li jgħid li jeżamina l-kontijiet tad-dipartimenti u l-uffiċċji msemmijin f’paragrafu (a) u l-kontijiet ta’ dawk l-awtoritajiet pubbliċi oħra jew korpi oħra li jamministraw, ikollhom f’idejhom, jew jużaw fondi li jappartjenu direttament jew indirettament lill-gvern ta’ Malta.  U l-qofol huwa kif jista’ jiġi preskritt minn xi liġi jew bis-saħħa tagħha li f’dak iż-żmien tkun fis-seħħ f’Malta.   Imbagħad jgħidlek li għandhom jiġu verifikati u jsir rapport dwarhom kull sena mill-awditur.  

Mela l-funzjonijiet ta’ l-awditur ġenerali taħt il-Kostituzzjoni huma dawk imsemmijin fis-subaritklu (5) ta’ l-artiklu 108 u allura wieħed l-ewwelnett irid jara jekk fil-fatt dan l-aġir jew din l-indaġini li saret mill-Awditur Ġenerali in konnessjoni mal-VOM taqax taħt waħda mill-funzjonijiet li hemm f’dan is-subartiklu.   Kellu jsir dan l-eżami sabiex wieħed jibda għaliex imbagħad hemm subartiklu 12 li jgħid li fit-twettiq tal-funzjonijiet tagħhom tal-Kostituzzjoni, l-awditur ġenerali u l-deputat awditur ġenerali ma jkunux suġġetti għall-awtorita’ jew kontroll ta’ ebda persuna oħra.   Allura naturalment wieħed irid jeżamina biex jara l-ewwelnett jekk dawn il-funzjonijiet humiex funzjonijiet taħt il-Kostituzzjoni għax jekk huma funzjonijiet taħt il-kostituzzjoni allura jkun japplika subartiklu 12.    Kieku wasalt biex ngħid li dawn il-funzjonijiet huma funzjonijiet taħt il-Kostituzzjoni, kien ikolli bżonn nagħmel pass ieħor, kien ikolli bżonn nara jekk effettivament il-mozzjoni tammontax għas-soġġettar ta’ l-awditur ġenerali għall-awtorita` jew kontroll ta’ persuna oħra, pero` kif svolġiet l-analisi tiegħi, ma kellix bżonn nagħmel dak  il-pass ulterjuri.  

Jien irriżultali  li paragrafu (a) ma japplikax, l-uniku paragrafu li possibilment seta’ japplika u jkopri l-aġir ta’ l-Awditur Ġenerali f’dan ir-rapport kien il-paragrafu (b) li għalkemm jitkellem dwar l-awtoritajiet pubbliċi jew korpi oħra li jamministraw u jkollhom f’idejhom jew jużaw fondi, huma marbutin bil-kwalifika ġenerali li tapplika għal kollox kif jista’ jiġi preskritt minn xi liġi jew bis-saħħa tagħha li dak iż-żmien tkun fis-seħħ f’Malta.  Issa m’hemmx dubju li l-VOM m’huwiex enti b’xi mod imwaqqaf b’xi liġi jew li l-amministrazzjoni tal-flus li kien jagħmel kienet b’konsegwenza ta’ xi ħaġa preskritta mil-liġi u allura jien ikkonkludejt li dan ir-rapport ma kienx parti mill-funzjonijiet ta’ l-awditur taħt il-Kostituzzjoni.  Ladarba wasalt għal dik il-konklużjoni allura jien imbagħad kelli neċessarjament nasal għall-konklużjoni li subartiklu 12, li jgħid li fit-twettiq tal-funzjonijiet tagħhom, taħt il-Kostituzzjoni l-awditur ġenerali jew id-deputat awditur ġenerali ma jkunux suġġetti għall-awtorita` jew kontroll ta’ ebda persuna oħra, ma kienx japplika għal dan ir-rapport u l-indaġini li għamel l-uffiċċju ta’ l-awditur, peress li ma kenitx funzjoni taħt il-Kostituzzjoni u għedt allura li dan is-subartiklu ma kienx ta’ ostaklu li jsir dak imsemmi fil-mozzjoni.   Pero` mbagħad jien kelli bżonn nara wkoll - skond it-talba li saritli fl-ittra li bgħattli inti, Mr Chairman - jekk dak mitlub fil-mozzjoni kienx imur ultra vires il-poteri ta’ dan il-Kumitat.   

Biex nagħmel hekk kelli nara ordni permanenti 120(E).  Jien flejt il-paragrafi kollha u wara li flejt il-vires li hemm fil-paragrafu (1) ta’ l-imsemmi ordni permanenti, rajt li dak li seta’ japplika kien paragrafu (a) li jgħid li l-Kumitat Permanenti dwar il-Kontijiet Pubbliċi għandu: 

“jifli ħwejjeġ li għandhom x’jaqsmu mal-kontijiet pubbliċi li jiġu lilu riferiti mill-Kamra, minn Ministru jew mid-Direttur tal-Verifika”.   

Minħabba l-fatt li effettivament, ċertament fil-bidu, 50% ta’ l-operazzjoni tal-VOM kienet qed tiġi ffinanzjata b’kontribuzzjoni mill-kontijiet pubbliċi, imbagħad finalment u essenzjalment fil-fatt kien hemm żmien meta kienet qed tiġi esklussivament iffinanzjata mill-kontijiet pubbliċi, jien deherli li dak li qed titlob l-mozzjoni kien jammonta li dan il-Kumitat jiġi mitlub jifli ħwejjeġ li għandhom x’jaqsmu mal-kontijiet pubbliċi.  Il-frażi “għandhom x’jaqsmu” hija ġenerika u wiesgħa ħafna u fil-fehma tiegħi dak li hu mitlub fil-mozzjoni jaqa’ fit-termini tad-diskors li jintuża fil-paragrafu (a) u għalhekk wasalt biex nikkonkludi li dak msemmi fil-mozzjoni m’huwiex ultra vires is-setgħat  tal-Kumitat u l-Kumitat seta’ jipproċedi skond l-istess mozzjoni.

  THE CHAIRMAN:  Dik kienet l-opinjoni espressa mill-Avukat Ġenerali.   Qabel ma nkomplu ippemettuli ftit għaliex qed niġi nfurmat li hawn xi camerapersons li qed jistennew biex jidħlu ħalli jiffilmjaw.  Nistedinhom jidħlu għal minuta sabiex jieħdu l-filmati.  

Kont qed ngħid li dik kienet l-opinjoni ta’ l-Avukat Ġenerali li jien personalment ma nabbraċċjahiex imma ovvjament l-iskop tagħha hu biex tagħti background ta’ informazzjoni lil kull Membru tal-Kumitat.  Ma nafx jekk l-Awditur Ġenerali permezz ta’ l-assistenza legali tiegħu jixtieqx jagħmel il-kummenti tiegħu f’dan ir-rigward.

  IS-SUR JOSEPH G. GALEA (Awditur Ġenerali):  Bil-permess ta’ dan il-Kumitat nitlob lil Dr. Therese Comodini Cachia - li qiegħda tassistini hawnhekk minflok l-avukat li għandi uffiċjalment sabiex jagħtini l-pariri legali – sabiex tagħmel xi punti dwar dan.

  DR. THERESE COMODINI CACHIA (Konsulent legali ta’ l-Awditur Ġenerali):  Mr Chairman u Membri tal-Kumitat, xtaqt nibda biex ninnota konflitt fl-istess opinjoni li ngħatat mill-kollega, l-Avukat Ġenerali.  Filwaqt li fl-ewwel parti ta’ dik l-opinjoni jgħid li ma jistax ikun li din hija funzjoni kostituzzjonali peress li m’aħniex qegħdin nitkellmu fuq fondi pubbliċi, fit-tieni parti jgħid li aħna qegħdin nitkellmu fuq fondi pubbliċi.  Għalhekk jien xtaqt ninnota din bħala l-ewwel konflitt jew kontradizzjoni li jinsab f’dak il-parir, għallinqas kif smajtu jinqara ftit ilu għaliex jien għadni ma rajtx kopja tiegħu.

Jien ninsisti li fl-opinjoni tagħna t-talba ta’ dan il-Kumitat saret lill-Awditur Ġenerali sabiex jeżerċita l-kompetenza u r-responsabbiltajiet tiegħu mogħtija lilu mill-Kostituzzjoni taħt artiklu 108.  Huwa ċar li dak l-artiklu  jitkellem dwar id-dmir u r-responsabbilta` ta’ l-awditur ġenerali sabiex jawdittja u jinvestiga kwalunkwe korp li jamministra flus jew fondi li jappartjenu direttament jew indirettament lill-gvern ta’ Malta.  Issa l-flus li qed nitkellmu fuqhom, jew aħjar li ġew investigati fir-rapport fir-rigward tal-VOM, ċertament li huma flus maħruġa lill-Ministeru ta’ l-Affarijiet Barranin taħt il-liġi approprjata li setgħet tgħaddilu dawk il-fondi u b’konsegwenza dawk il-fondi ġew mgħoddija lir-radio station VOM bl-istess effett.  Jiġifieri hemmhekk jiena ma nistax naqbel li r-responsabilitajiet mogħtija lill-Awditur Ġenerali ma kenux fil-qadi tad-dmirijiet tiegħu tal-Kostituzzjoni.  Hemm imbagħad argument ieħor li wieħed jista’ jinnota.  

Jekk wieħed iħares lejn kapitlu 396 tal-liġijiet ta’ Malta, li huwa l-Att dwar l-Awditur Ġenerali u l-Uffiċċju Nazzjonali tal-Verifika, ikun jista’ jgħid li dan il-Kumitat aġixxa taħt l-ewwel skeda annessa ma’ dak l-att artiklu 9A.  Fil-fatt dak il-paragrafu jgħid li l-awditur ġenerali jista’, sew personalment jew permezz ta’ l-uffiċċju nazzjonali tal-verifika, bl-inizjattiva jew tiegħu nnifsu, jew fuq talba tal-ministru, jew ta’ mill-inqas tliet membri tal-Kumitat Permanenti dwar il-Kontijiet Pubbliċi, jibda jagħmel dawk l-investigazzjonijiet li jiġu proposti lilu.

Jekk imbagħad inħarsu lejn artiklu 5 ta’ dak l-istess kapitlu – u jien għalhekk għamilt enfasi li artiklu 9 huwa fl-ewwel skeda ta’ dak l-att – naraw li dan jgħid li d-dispożizzjonijiet ta’ l-ewwel skeda li tinsab ma’ dan l-att għandhom ikunu japplikaw għar-rapporti li l-awditur ġenerali għandu jagħmel lill-Parlament skond artiklu 108 tal-Kostituzzjoni.  U hemmhekk ma jibqagħli l-ebda dubju li r-responsabbilta` sabiex sar dak ir-rapport u l-investigazzjoni kienet għalhekk taqa’ taħt ir-responsabilitajiet Kostituzzjonali ta’ l-awditur ġenerali.  Kif diġa` għedt, ladarba din l-investigazzjoni jew dan l-eżerċizzju kien jaqa’ taħt il-funzjonijiet Kostituzzjonali, allura rridu nsegwu l-Kostituzzjoni fuq kif jista’ u jekk jistax jiġi nvestigat l-awditur ġenerali.  

Fil-Kostituzzjoni nsibu li sabiex jinħatar l-awditur ġenerali hemm bżonn vot ta’ żewġ terzi tal-Membri kollha tal-Kamra.  Anke sabiex dak l-istess awditur ġenerali jiġi sospiż jew imneħħi mill-kariga tiegħu, hemm bżonn ta’ l-istess vot ta’ żewġ terzi tal-Membri tal-Kamra kollha.  Allura f’dan ir-rigward huwa importanti li jiena nagħmel riferenza għal distinzjoni li saret fil-Kostituzzjoni.  Jekk wieħed iħares lejn l-impeachment ta’ l-imħallfin jara li hemm paragrafu speċifiku fejn il-Parlament ġie awtorizzat jiddelega jew jirregola kif imħallef għandu jiġi nvestigat qabel ma jidher quddiem il-Parlament sabiex jittieħed dak il-vot.  Fir-rigward ta’ l-awditur ġenerali dak il-poter lill-Parlament ma ngħatax.  Fil-fatt jekk wieħed jikkompara ż-żewġ artikli jinduna li l-artiklu li jiddelega l-poter lill-Parlament li jirregola b’liġi, ma ngħatalux.  Huwa f’dan is-sens li fl-opinjoni tagħna, il-mozzjoni li saret sabiex jiġi nvestigat l-Uffiċċju ta’ l-Awditur Ġenerali hija ultra vires il-poteri ta’ dan il-Kumitat.  Apparti pero` li l-funzjoni moqdija kienet moqdija taħt il-Kostituzzjoni, jiena wkoll nagħmel riferenza għall-istanding order fil-konfront ta’ dan il-Kumitat.

Jekk wieħed jaqra l-poteri mogħtija lil dan il-Kumitat jara li fl-ebda waħda minnhom ma ngħata l-funzjoni li jinvestiga b’xi mod lill-awditur ġenerali, pjuttost il-funzjoni li ngħatat lil dan il-Kumitat kienet li jissuġġerixxi jew jitlob lill-awditur ġenerali biex jinvestiga lil terzi u mhux biex dan il-Kumitat jinvestiga lill-awditur ġenerali.  Tant hu hekk – u forsi din ma kenitx f’dak l-istanding order ​– li kif għedt qabel, il-Parlament ma ngħatax dak il-poter li jirregola permezz ta’ liġi kif l-awditur ġenerali għandu jiġi nvestigat u għalhekk il-poter baqa’ f’idejn il-Parlament li jsegwi l-proċedura stipulata taż-żewġ terzi tal-membri kollha.

Nixtieq nagħmel ukoll riferenza għall-konflitt fir-rigward ta’ kif wieħed għandu jiddefenixxi “fondi pubbliċi” u fil-fatt meta wieħed jara r-rapport li ġie mqiegħed quddiem il-Kamra fir-rigward tal-VOM huwa ovvju li l-fondi li ntużaw jew li ngħataw lill-VOM huma fondi li ġejjin mill-vot li kien sar lill-Ministeru ta’ l-Affarijiet Barranin.  Minħabba dawn ir-raġunijiet, bir-rispett kollu, aħna nsostnu li dik il-mozzjoni hija ultra vires il-kompetenza u l-ġurisdizzjoni ta’ dan il-Kumitat.

  THE CHAIRMAN:  Jidher li l-opinjonijiet huma konfliġġenti u allura issa sta għal dan il-Kumitat li jiddeċiedi kif irid jipproċedi.  Jiena diġa` spjegajt il-pożizzjoni tiegħi, jiġifieri li nemmen –  mhux biex nippreġudika xi opinjoni – li dan il-Kumitat m’għandux l-awtorita` li jipproċedi billi jinvestiga l-proċedura adottata fir-rapport li għamel l-Awditur Ġenerali fuq il-VOM.   Peress li b’dan li se nagħmlu llum jista’ jinħoloq preċedent għall-futur jiex xtaqt nissuġġerixxi  li l-Kumitat jikkonsidra li nirriferu l-korrespondenza u l-opinjonijiet espressi mill-Avukat Ġenerali u anke mid-dottoressa, lill-iSpeaker biex se mai jagħti opinjoni huwa kif dan il-Kumitat għandu jimxi ‘l quddiem fuq din il-mozzjoni li għandna quddiemna.  Qed nagħmel dan is-suġġeriment ħalli l-Kumitat almenu jieħu deċiżjoni li tkun tista’ tistabbilixxi xi proċedura għall-quddiem ukoll apparti d-deċiżjoni li rridu nieħdu fil-mozzjoni li għandna quddiemna għad-diskussjoni. 

L-Onor. Gatt.

  ONOR. AUSTIN GATT:  Mr Chairman, jiena nerġa’ nsostni l-punt inizjali, jiġifieri li filwaqt li napprezza l-pariri kollha li jingħataw żgur li dan il-Kumitat m’għandux jiddeċiedi fuq il-bażi tal-pariri.  Il-pariri tismagħhom u l-legalita` o meno ta’ l-azzjonijiet jiġu se mai kkontestati fil-fora fejn għandhom jiġu kkontestati.  Anzi naħseb li huwa ħażin ħafna li l-Parlament - u qed ngħid dan b’mod ġenerali mhux għal dan il-Kumitat biss - jirriduċi ruħu li jrid jagħżel bejn opinjoni ta’ avukat u ieħor.  Żgur li l-Parlamentari u l-Parlament m’għandhomx din it-tip ta’ funzjoni. Jiena forsi nista’ nikkonsidra mod ieħor jekk ikolli indikazzjoni li xi ħadd se jikkontesta din il-mozzjoni fil-qorti, imma jekk jiena s’issa m’għandix li xi ħadd se jgħid li l-mozzjoni hija ultra vires, u għandi deċiżjoni mill-qorti li hija ultra vires, jiena ma nistax nieqaf milli nimxi fuq il-mozzjoni.  Allaħares dan il-Parlament – u nerġa’ ngħid li sinċerament qed ngħid Allaħares – japprova mozzjoni f’xi livelli tal-kmamar tiegħu jew fil-livell tal-Kamra sħiħa u jgħid li mhux se jattwaha meta ma jkollu ebda kontestazzjoni legali!  Jiġifieri li nwaqqfu l-proċeduri għaliex xi avukat jidhirlu mod ieħor naħseb li huwa ħażin għall-Parlament bħala istituzzjoni, indipendentement mill-partiti.  

Apparti dan ma nistax nifhem kif u għaliex għandna nispostaw il-problema fuq l-iSpeaker.  Naħseb li huwa unfair u barra minn hekk fl-aħħar mill-aħħar aħna ma nirrispondux lill-iSpeaker imma lill-Kamra.  M’huwiex l-iSpeaker li għandu jiddeċiedi għalina dwar x’nagħmlu u naħseb li huwa ftit unfair li npoġġuha fuqu kif se nimxu.

Jiena għandi suġġeriment ieħor kif noħorġu minn dan l-impass u qed ngħid dan mingħajr ma għadni kkonsultajt lil sħabi. Nistgħu nirtiraw iż-żewġ mozzjonijiet, wara kollox il-mozzjoni li ressaqt jien kienet bħala reazzjoni għall-ewwel mozzjoni li tressqet.  Jekk in-naħa l-oħra tikkonsidra li tirtira l-mozzjoni tagħha jiena lest nirtira l-mozzjoni tiegħi.  Il-punt tagħna dejjem kien li dan il-Kumitat dejjem aġixxa b’unanimita`, pero` kien evidenti li ma kienx se jkollna konklużjoni b’unanimita` wara dik l-investigazzjoni.  Forsi llum, with hindsight u wara l-mod kif żviluppaw l-affarijiet, jien l-ewwel wieħed li ngħid  li kien ikun aħjar kieku ma kienx hemm il-mozzjonijiet.  Jiġifieri jien nerġa’ ngħid li lest li nirtira l-mozzjoni li ressaqt jiena kemm-il darba l-proponent tan-naħa l-oħra li għamel l-ewwel mozzjoni jirtiraha wkoll.

  THE CHAIRMAN:  L-ewwelnett hawnhekk għadu kollox għad-diskussjoni u hemm opinjonijiet oħra, pero` l-opinjoni tiegħi hija li la l-ewwel mozzjoni m’għaddietx, m’għaddietx, u allura ġiet abbandunata minn dan il-Kumitat. 

  ONOR. AUSTIN GATT:  Mr Chairman, jekk tiftakar, jiena għedt li dan il-Kumitat, meta vvota dejjem ivvota b’mod unanimu u b’mod maqbul. Issa jekk int qed tgħid li l-ewwel mozzjoni m’għaddietx allura jien nista’ nirrispondi u ngħid li t-tieni mozzjoni għaddiet u allura nitmellaħ, ejja ħa mmexxu.  Imma ma naħsibx li dan huwa l-punt tad-diskussjoni li qed nippruvaw neskoġitaw bejnietna.

  THE CHAIRMAN:  Lanqas xejn, anke minħabba s-serjeta` tagħha.  Ma nafx jekk hemmx xi Membru ieħor li jrid jagħmel xi osservazzjonijiet.

L-Onor. Leo Brincat.

  ONOR. LEO BRINCAT:  Jiena ma nixtieqx f’dan l-istadju ngħaddi ġudizzju dwar jekk għandhomx jiġu rtirati ż-żewġ mozzjonijiet li tressqu quddiem dan il-Kumitat, pero` jiena nħoss - qed nitkellem bħala bniedem li m’għandix background legali, jiġifieri kulma qed ngħid huwa soġġett għall-korrezzjoni - li jekk id-deċiżjoni li ttieħdet mill-Kumitat fl-aħħar seduta kenitx ultra vires jew le, f’dak l-istadju ma kontx f’pożizzjoni li nifforma opinjoni konkreta u għalhekk għal xi ħadd layman bħali naħseb li opinjonijiet legali għandhom valur iktar milli jista’ jkollhom għal xi ħadd li għandu background legali.  Irrid infakkar li hawnhekk m’aħniex qed niddiskutu rapport dwar l-operat sempliċement ta’ aġenzija jew ażjenda jew korporazzjoni “X” ‘il hinn mir-remits ta’ l-Awditur Ġenerali, imma qed nitkellmu dwar l-operat ta’ l-Awditur Ġenerali nnifsu.  Li kieku qed nitkellmu dwar il-komportament jew l-andament ta’ aġenzija jew ażjenda partikolari kont nitkellem mod ieħor, imma l-konfort ta’ opinjoni legali nħoss li huwa importanti għal dan il-Kumitat għaliex quddiemna għandna, jekk se nimxu fuq il-mozzjoni li kienet għaddiet fl-aħħar seduta, xi ħaġa li qed titlob li tinvestiga, jew tgħarbel l-operat ta’ l-Awditur Ġenerali, persuna appuntata b’vot unanimu mill-Parlament u jekk niftakar sew, għalkemm m’għandix il-mozzjoni quddiemi, il-mozzjoni kienet iebsa, fis-sens li anke wriet is-suspett li seta’ kien hemm anke skopijiet ulterjuri biex iwasslu għal ċertu riżultat. U għalhekk jiena naħseb li fid-dawl tad-dell ikrah li ntefa’ fuq l-Uffiċċju ta’ l-Awditur Ġenerali wieħed għandu jifli bir-reqqa kollha l-opinjonijiet legali li smajna llejla, liema opinjonijiet it-tnejn huma interessanti imma kif intqal diġa` huma kontrastanti u jekk il-Kumitat jagħżel li ma jimxix fuq ir-rakkmandazzjoni tal-Ministru Gatt, allura jiena ngħid li din id-diskussjoni għandha ssir fil-livell tal-Kamra nnifisha biex inkunu konformi ma’ kif huwa rregolat l-aġir u l-komportament ta’ l-awditur innifsu. 

  THE CHAIRMAN:  L-Onor. Gatt.

  ONOR. AUSTIN GATT:  Tajjeb li niddistingwi li hawnhekk bl-ebda mod m’aħna qed ngħidu – u lanqas il-mozzjoni ma tgħid hekk – li se ninvestigaw lill-Awditur Ġenerali imma lill-operat ta’ l-Uffiċċju ta’ l-Awditur Ġenerali.  Għalhekk kull riferenza li ssir li l-awditur ġie appuntat bid-due terzi assolutament ma teġix.  Aħna hawnhekk m’aħniex qed ninvestigaw lis-Sur Joe Galea li ġie appuntat bid-due terzi imma qegħdin nitolbu li jiġi nvestigat l-aġir ta’ l-uffiċċju li ma ġiex appuntat bid-due terzi.

Jekk tridu jien nista’ noqgħod nirrispondi għall-punti li tqajmu wieħed wieħed, imma għalija r-risposta hija evidenti.  Iċ-chairman stess ħass li kellu bżonn ikun konfortat mill-parir ta’ l-Avukat Ġenerali, l-Avukat Ġenerali tah dak il-parir u allura l-loġika tgħidlek li jekk titlob parir lill-avukat timxi fuqu mhux tara kif tikkontrasta l-parir għaliex ma taqbilx miegħu!  Dan biex nirrispondi ut sic fl-oġġezzjoni, pero` il-punt mhux dan, il-punt huwa li hemm mozzjoni u jien nista’ jew ninsisti fuqha – u naħseb li m’hemm xejn li jista’ jżommni proċeduralment li nagħmel dan – jew inkella nipprova nsib metodoloġija fuq spunt li għamel iċ-chairman li jista’ jgħix biha kulħadd.

Issa jiena tajt indikazzjoni tal-kompromess x’jista’ jkun. Jekk irridu ż-żmien biex naħsbuha ma niddeċidux illum u naħsbuha meta niftehmu.  We are not out for a pound of flesh assolutament, pero` naħseb li jekk irridu nsibu bi ftit raġjonevolezza mil-lat ta’ kulħadd mingħajr ma noqogħdu nintilfu f’ħafna legaliżmi u mingħajr ma noqogħdu nirrikorru għalxiex u mingħajr ma ninvolvu lil ħadd ieħor, nieħdu ż-żmien li hemm bżonn, nirriflettu ftit u naraw x’jista’ jsir.

  ONOR. LEO BRINCAT:  Jiena żgur li m’għandi l-ebda oġġezzjoni li jkun hemm ir-riflessjoni li qed jissuġġerixxi l-Ministru Gatt.  L-uniku punt li nixtieq nagħmel huwa - u hawnhekk m’iniex qed infettaq fuq legaliżmi - li veru huwa korrett il-Ministru Gatt meta qal li fil-mozzjoni tiegħu ma kienx qed jiċċensura lill-Awditur Ġenerali imma l-operat ta’ l-uffiċċju tiegħu, pero` nixtieq infakkar li r-rapport li tressaq quddiem dan il-Kumitat kien iffirmat mill-Awditur Ġenerali u anke jekk l-Awditur Ġenerali ma kienx direttament involut fil-formolazzjoni u fl-abbozzar tar-rapport innifsu u anke fin-nitty-gritty ta’ l-investigazzjonijiet li saru, il-fatt li l-Awditur Ġenerali ffirma dan ir-rapport inħoss, bir-rispett kollu lejh, li kien qed jassumi r-responsabbilta` sħiħa tar-rapport u għaldaqstant at the end of the day hawnhekk qegħdin xorta waħda niċċensuraw lill-Awditur Ġenerali rrispettivament mill-fatt li l-Ministru Gatt fil-mozzjoni tiegħu irrifera speċifikament għall-operat ta’ l-Auditor General’s Office u mhux għall-Awditur Ġenerali nnifsu. Biss nerġa’ ngħid li m’għandi l-ebda oġġezzjoni li jkun hemm id-deliberazzjonijiet li ssuġġerixxa l-Ministru Gatt.

  THE CHAIRMAN:  Nirringrazzjak, Onor. Brincat.  L-Avukat Ġenerali jixtieq jagħmel kjarifika.

  DR. SILVIO CAMILLERI:  Mr Chairman, ovvjament m’iniex se nirrispondi għal dak kollu li qalet il-kollega dwar il-parir tiegħi, pero` xtaqt li nirrispondi għall-fatt ta’ l-allegata u ineżistenti kontradizzjoni fil-parir tiegħi.  Jien ngħid li m’hemm ebda kontradizzjoni ta’ xejn.  Fl-ebda parti tal-parir tiegħi ma għedt li dawn m’humiex fondi pubbliċi.  Jiena għedt li huma fondi pubbliċi għall-ewwel parti tal-parir tiegħi u huma fondi pubbliċi għat-tieni parti tal-parir tiegħi.  Il-kwestjoni kienet li pero` biex jaqgħu taħt il-paragrafu (b) ta’ subartiklu 5 mhux biżżejjed li jkunu fondi pubbliċi imma jridu jkunu qegħdin jiġu amministrati kif preskritt minn xi liġi u dawk ma kenux fondi li qegħdin jiġu amministrati kif preskritt minn xi liġi.  Wara kollox kieku kienu jaqgħu taħt il-(b) allura l-Awditur Ġenerali suppost li qed jivverifikahom u jawditjahom imma safejn naf jien m’humiex.  Pero` apparti kenux jew le, bir-rispett kollu m’hemm ebda kontradizzjoni ta’ xejn, tista’ taqbel u tista’ ma taqbilx mal-parir tiegħi, fair enough, pero` li tgħid li hemm kontradizzjoni ma naqbilx.  Nirringrazzjak, Mr Chairman.

  THE CHAIRMAN:  Se nispiċċaw nidħlu f’dibattitu legali u naħseb li bl-opinjonijiet li jitqanqlu ovvjament at this point mhux se jkun hemm iktar rikonċiljazzjoni ta’ l-opinjonijiet.

Jiena nintavola formalment li ma nsibx oġġezzjoni li dan il-Kumitat jieħu ftit ieħor żmien fil-konsiderazzjonijiet kemm ta’ l-opinjoni legali espressa mill-Avukat Ġenerali kif ukoll dik espressa minn  Dr. Comodini Cachia – u nitlobha biex jekk tista’ tagħmilha bil-miktub – ħalli finalment il-Kumitat ikun jista’ jasal għal deċiżjoni finali fuq dan il-każ.

Nirringrazzjakom u naġġorna l-Kumitat għal data u b’aġenda li jiġu komunikati aktar tard.

Fit-7.56 p.m. il-Kumitat aġġorna.

